
M223: Vorauer Sündenklage

0,1 domine labia mea aperies .
0,2 nû gestate hêrre mir des .
0,3 daz ich dîn lop gesprechen mege .
0,4 mînen munt entsliuz unde pflêge .
0,5 der werke mîner zunge .
0,6 daz ich dich biten kunne .
0,7 daz gip dû mir heiliger Krist
0,8 sancte Maria dû dâ bist .
0,9 wâriu muoter . reiniu maget .
0,10 zuo mîner helfe wis geladet
0,11 ich hân von mînen schulden .
0,12 des oberesten hulde .
0,13 verloren alsô harte .
0,14 durch willen der worte .
0,15 der dir der engel zuo sprach .
0,16 dô er dir die hêren boteschaft .
0,17 allerêreste kündete von gote .
0,18 nû wis hiute ein bote .
0,19 an dînen einboren sun .
0,20 an unseren hêrren .
0,21 an den wâren heilant .
0,22 der allez mankünne entbant .
0,23 trût vrouwe mit dire .
0,24 zuo sînen hulden hilf dû mir .
0,25 durch willen der gebürte .
0,26 her in dise werlt geboren .
0,27 harte vorhte ich sînen zorn .
0,28 wande ich mich schuldigen weiz .
0,29 nû bevelhe ich vrouwe mînen geist .
0,30 zuo dîner helfe wâriu maget .
0,31 allez daz sî dir geklaget .
0,32 daz mir iemer gewere .
0,33 jâ getrûwe ich dir verre
0,34 himelischiu küninginne .
0,35 wie verre ich an dich dinge .
0,36 daz heil mîner sêle .
0,37 durch willen der êren .
0,38 der dir got des tages erbôt .

0,39 dô er durch aller süntære nôt .
0,40 in dînen reinen bûch kam .
0,41 ze einer muoter er dich nam .
0,42 ûzer allen wîben .
0,43 ze sêle unde ze lîbe .
0,44 getrûwe ich vile wole dir .
0,45 ein bote wis hiute mir .
0,46 an den heiligen Krist .
0,47 ein teil dû mir es schuldic bist .
0,48 daz dû mir helfest umbe got .
0,49 wande dû den êwigen lop .
0,50 durch die süntære entvienge .
0,51 unde ne wære nie nieman .
0,52 mit sünden bevangen .
0,53 sô wær iz unergangen .
0,54 daz got mit dir getân hât .
0,55 nû suoche ich armer dînen rât .
0,56 dîner helfe ist mir nôt .
0,57 durch den heiligen tôt .
0,58 den der wâre gotessun .
0,59 an deme hêren kriuze nam .
0,60 durch allez daz mannes künne .
0,61 nû vertîlige mîne sünde .
0,62 unde heile mîner sêle .
0,63 die hulde mînes hêrren .
0,64 di hilf mir gewinnen .
0,65 dû . gotes geberærinne .
0,66 nû ne lâ mich under wegen niht .
0,67 von dir daz êwige lieht .
0,68 über alle dise werlt erschein .
0,69 nû hilf mir süntære heim .
0,70 ûz diseme wurmgarten .
0,71 dâ wir în geworfen wurden .
0,72 durch Adâmes missetât .
0,73 der aller manne künne hât .
0,74 erworben michel arbeit .
0,75 mit sîner kelgîticheit .
0,76 nû hoere dû vrouwe mînen ruof .
0,77 dich dâ got zuo diu geschuof .
0,78 êr ich ie würde .
0,79 daz dû die bürde .
0,80 di er ûf sich nam .
0,81 dô er in dise werlt kam .
0,82 mitsamet ime huobest .
0,83 in dînem bûche dû in truogest .
0,84 maget wesente . dû in gebærest .
0,85 sîn kintamme dû wærest .
0,86 zuo dem vrônen sale . dû in bræhtest .

Referenzkorpus Mittelhochdeutsch v2.0 (https://linguistics.rub.de/rem) 2

https://linguistics.rub.de/rem


M223: Vorauer Sündenklage Normalisierter Lesetext

0,87 windellîne dû ime gedâhtest .
0,88 dô dû in entvienge .
0,89 muoterlîchen dû in begienge .
0,90 an dînen brusten dû in züge .
0,91 in Egiptum dû mit im vlühe .
0,92 dô dû diu werc mit im worhtest .
0,93 wie harte dû sîn dô vorhtest .
0,94 getrüebet dû an im dicke würde .
0,95 dô hülfe dû im die bürde
0,96 wole tragen mit vollen .
0,97 maget umbewollen .
0,98 vile harte trüege dû die bürde .
0,99 dô dû daz dîn kint .
0,100 an dem vrônen kriuze sæhe hangen .
0,101 dô wes iz dir ergangen .
0,102 alsô der wîssage sprach .
0,103 dô er vile verre hier bevore sach .
0,104 den dînen michelen lop .
0,105 unde al daz der wâre got .
0,106 mit dir tuon wolte .
0,107 er sprach daz ein sterne solte .
0,108 von dem hêrren Jakobe komen .
0,109 dâ vone würdest dû vrouwe vernomen .
0,110 dannen würde ein kint geboren .
0,111 des sêr solte durchvaren .
0,112 maget dîne sêle .
0,113 iz solte wesen hêrre
0,114 über elliu diu rîche .
0,115 er sach iz wærlîchen .
0,116 dô daz alsô ergie .
0,117 daz man dînen sun hie .
0,118 dô wart mit sêre .
0,119 dîn heiligiu sêle .
0,120 vile harte bevangen .
0,121 er mac dich von dannen .
0,122 zuo deme sternen wole zelen .
0,123 wande dich got selbe zuo dem liehte wolte erwelen .
0,124 daz uns dâ sol wîsen .
0,125 zuo deme vrônen paradîse .
0,126 alsô der mersterne .
0,127 den schefman leitet verre .
0,128 über jenen breiten sê .
0,129 uns tet diu vinstere dâ bevore wê .
0,130 dô dû maget dô erschîne .
0,131 dô was diu sorge hine .
0,132 dô was trûren gestoeret .
0,133 vröuwede erhoeret .
0,134 von den engelen hier in erde .

0,135 vile sælic dû dô würde .
0,136 her in dise werlt geboren .
0,137 wande aller der zorn .
0,138 unde alliu diu vîentschaft .
0,139 diu under mennischen und under gote was .
0,140 mit dir zuo suone hât brâht .
0,141 vone diu sô hân ich mir gedâht .
0,142 daz ich alles mînes schaden .
0,143 zuo dir vluht welle haben .
0,144 vrouwe über allez daz dir ist .
0,145 dich der heilige Krist .
0,146 des wirdic hât bedâht .
0,147 daz dû lop hâst brâht .
0,148 über alle dise erde .
0,149 nû solt dû gote werde .
0,150 mîne dige erhoeren .
0,151 dû dâ zuo den niun koeren .
0,152 michele vröuwede hâst gegeben .
0,153 den zwelivboten . unde den wîssagen .
0,154 unde den marteræren .
0,155 den bîhtæren . alsô hêren .
0,156 und patriarchen .
0,157 mit dînen starken werken .
0,158 die hâst dû gezieret .
0,159 unde hâst die mandunge brâht .
0,160 vile manic sêle hiute hât .
0,161 gedingen in der helle .
0,162 daz in der bechwelle
0,163 von dînen werken werde rât .
0,164 got mit dir zerbrochen hât .
0,165 di vesten helleporten .
0,166 mit gedanken unde mit worten .
0,167 noch mit keiner slahte dinge .
0,168 sô ne kan ich vüre bringen .
0,169 di güete di an dir sint .
0,170 dû bist des oberesten kint .
0,171 unde bist doch sîn muoter .
0,172 vone diu sô tuot er .
0,173 vrouwe allez daz dû wile .
0,174 nû ne ist mîner sünden nie sô vile .
0,175 sîner güete ne sî mêre .
0,176 ich bite dich durch sîne êre .
0,177 daz dû ledigest mînen geist .
0,178 den dû in angesten . weist .
0,179 dô bæte ich dich gerne .
0,180 vrouwe vile verre .
0,181 wande ich wærlîchen weiz .
0,182 wile dû ledigen mînen geist .

0,183 der mir dâ ist benomen .
0,184 sô solt dû mir ze helfe komen .
0,185 swenne ich disen lîp verende .
0,186 des bite ich dich durch willen der urstende .
0,187 der der tete von dem grabe .
0,188 der dich dâ zuo gesetzet habe .
0,189 ze vrouwen über alliu dinc .
0,190 dem wole kunt sint .
0,191 alle mîne sorgen .
0,192 ich ne was zuo nihte worden .
0,193 daz was mir ungewizzen .
0,194 got hête sich gevlizzen .
0,195 wie er mohte gezieren unde geêren mîne sêle unde mînen lîp .
0,196 und hân ich mich des selbe sît .
0,197 alsô harte verstôzen .
0,198 er wolte mich genôzen .
0,199 den engelen in den hoehen .
0,200 über die niun koere .
0,201 wolte er mich setzen .
0,202 daz mich des iht mege letzen .
0,203 daz bewar dû küninginne .
0,204 durch der wîle willen .
0,205 daz dir got ie kunt wart .
0,206 nû offene mir die widerwart .
0,207 denne ich her verhêret sî .
0,208 trût vrouwe nû stant mir bî .
0,209 als ich dir des wole getrûwe .
0,210 wie ungerne ich nû bûwe .
0,211 diz vinster lant .
0,212 ze einem boten wis dû mir gesant .
0,213 an den der dâ wole mac .
0,214 mir geben den êwigen tac .
0,215 daz er mich vüere hinnen .
0,216 schiere dâr bringe .
0,217 dâ ich habe liep âne leit .
0,218 vröuwede âne arbeit .
0,219 dâ ich mich iemermêre mende .
0,220 êwiclîchen âne ende .
0,221 mit allen den die dâr gotes kint .
0,222 mit dînen werken worden sint .
0,223 vrouwe volliu guotes .
0,224 durch willen des bluotes .
0,225 daz got an dem kriuze ûz gôz .
0,226 unde durch willen des wazzeres daz von sîner sîten vlôz .
0,227 gemischet mit trôre .
0,228 nû vernim mich süntære .
0,229 unde hilf mir daz ich von deme tiuvele werde entbunden .
0,230 durch willen der vinv wunden .

0,231 der got durch unsich erliten habe .
0,232 und durch willen aller der tage .
0,233 die er von dir getragen wurde .
0,234 unde durch willen dîner ûfverte .
0,235 die dû ze himele tæte .
0,236 nû hilf mir ûz dirre noete .
0,237 ûz disem übelen wuoftale .
0,238 unde bringe mich zuo deme vrônen sale .
0,239 dâ got den êwigen lôn gît .
0,240 nû ledige küninginne enzît .
0,241 mîne vile arme sêle .
0,242 durch des grabes êre .
0,243 dâ der vile sælige inne lac .
0,244 der sînen lîp umbe unsich gap .
0,245 nû hilf mir heilbringe .
0,246 wâriu vogetinne .
0,247 aller der verherten .
0,248 die dîniu werc nerten .
0,249 dû bræhte in die widervart .
0,250 mit dir diu vinstere wart .
0,251 zuo dem liehte verwandelet .
0,252 mit dir der êwige tôt .
0,253 aller wart zestoeret .
0,254 von dir wart erhoeret .
0,255 in der helle mandunge .
0,256 mit dir wart gewunnen .
0,257 an deme tiuvele sîn veste .
0,258 aller megede bezziste .
0,259 von rehte man dich biten schol .
0,260 mit dir der Adâmes val .
0,261 wart brâht zuo guote .
0,262 mit dir wart diu huote
0,263 allen mennischen gegeben .
0,264 daz ir die engele sulen pflegen .
0,265 beidiu naht unde tac .
0,266 vile wole dû nû heizen maht .
0,267 porta paradîses .
0,268 türe des himelrîches .
0,269 muoter des heiles .
0,270 tîligærinne alles leides .
0,271 aller güete bist dû vol .
0,272 dîn genâde diu sol .
0,273 mich ledigen . von mîner meile .
0,274 durch willen der reinen .
0,275 der ime got selbeme behielt an dir .
0,276 nû hilf trût vrouwe mir .
0,277 unde habe erbermede über mich .
0,278 des bite ich armer mennische dich .

0,279 durch willen der noete .
0,280 der daz herze dînes sunes an dem kriuze hête .
0,281 dô er hangente dâr ane töuwete .
0,282 unde durch willen aller der werke dâ er dich ie mite vröuwete .
0,283 sô hilf mir armen umbe got .
0,284 diu wort diu er selbe kot .
0,285 daz er diu ane mir bewere .
0,286 er sprach niene wolte tôt der süntære
0,287 schepfære aller dinge .
0,288 nû vernim mîne stimme .
0,289 durch sante Peteres willen .
0,290 der durch dîne minne .
0,291 an daz breit mere trat .
0,292 durch die liebe daz er dich gerne gesach .
0,293 sô vernim hêrre mîne gebete .
0,294 allez daz ich ie getete .
0,295 wider dînen hulden .
0,296 des wile ich mich schuldigen .
0,297 zuo dînen genâden geben .
0,298 unde wile dir rihten unze ich lebe .
0,299 ob dû nû ruochest mîn .
0,300 sô sol ich ein riuwesære sîn .
0,301 unze an mînen ende .
0,302 nû solt dû mir senden .
0,303 dînen heiligen geist .
0,304 wande dû hêrre vile wole weist .
0,305 daz alliu mîniu dinc
0,306 âne dîne helfe enwiht sint .
0,307 nû ledige hêrre mir diu bant .
0,308 dâ mite mich der übele vâlant .
0,309 hât gebunden sô dicke .
0,310 von sînen manigen stricken .
0,311 mohte ich mich niht behüeten .
0,312 mir ne wellen helfen dîne güete .
0,313 got dû solt mich alle zît bewaren .
0,314 daz ich rehte gevare .
0,315 des bite ich dich hêrre .
0,316 durch des ganges êre .
0,317 den dû zuo dem kriuze gienge .
0,318 dâ dich di juden hiengen .
0,319 unde durch willen der gebürte .
0,320 daz dû geboren würde .
0,321 durch allez mankünne .
0,322 nû vergip mir mîne sünde .
0,323 dû vile heiliger Krist .
0,324 dû daz eine bist .
0,325 wider den ich gesündet hân .
0,326 deme ich ouch in rede sol gân .

0,327 der mir ouch urteilen sol .
0,328 den mînen vreislîchen val .
0,329 sol bringen ze rehte .
0,330 nû hilf dînem knehte .
0,331 durch dînen heiligen tôt .
0,332 des ist mir durft unde nôt .
0,333 wâre got der getriuwe .
0,334 nû mich mîne sünde riuwen .
0,335 unde ich si ouch gerne büezen welle .
0,336 nû habe erbermede über mich .
0,337 des bite ich armer mennische dich .
0,338 durch aller heiligen êre .
0,339 nû hilf mir daz ich mîne sêle .
0,340 entvüere von deme bechen .
0,341 über den lîp solt dû daz rechen .
0,342 der ist schuldic wider dich .
0,343 dâ mit wile ich .
0,344 dir vile gerne gelten .
0,345 daz ich dir sô selten .
0,346 hân gelônet mit guote .
0,347 daz dû mich mit dînem bluote .
0,348 kouftest von der helle .
0,349 unde von der heizen bechwelle .
0,350 swâ ich des vergezzen hân .
0,351 dâ hân ich verre getân .
0,352 wider mîneme heile .
0,353 dâ wile ich mir selbe umbe erteilen .
0,354 den dînen michelen gerich .
0,355 in diseme lîbe über mich .
0,356 daz mir dort ze leide solte werden .
0,357 daz erteile ich ungerne .
0,358 daz würde lîhte ze lenge .
0,359 ditze genimet schiere ende .
0,360 daz dû mich sîn hier entgaltest .
0,361 unde dû den geist behaltest .
0,362 des sîst dû hêrre iemer gelobet .
0,363 ich was ertoeret unde ertobet .
0,364 daz ich des ie vergaz .
0,365 der dâ schepfære was .
0,366 über himel unde über erde .
0,367 daz er ruohte werden .
0,368 ein armer mennische durch mich .
0,369 ouwê war dâhte ich .
0,370 daz ich niht enzît ûf in sach .
0,371 disiu werlt hât mir erzeiget daz .
0,372 wie ire lôn ist getân .
0,373 daz ich ir sô vile gedienet hân .
0,374 daz muoze got erbarmen .

0,375 si betriuget manigen armen .
0,376 der wænet daz er rîche sî .
0,377 er gelît ze jungest dâr bî .
0,378 vile harte erbarmiclîchen .
0,379 nâch deme êwigen rîche .
0,380 werben nû alle die dâr sîn .
0,381 daz ist hinnen vürder der rât mîn .
0,382 daz ist stæte unde guot .
0,383 ouwî wie boeslich er tuot .
0,384 der iz niene koufet êr .
0,385 êr . der market zegê .
0,386 ime kumet her nâch daz zît .
0,387 êr sîn sêle begebe den lîp .
0,388 ob alliu diu werlt sîn eigen wære .
0,389 daz er si gerne gæbe .
0,390 trûwet er es iht geniezen .
0,391 daz er den lîp lieze .
0,392 ze pulver verbrennen .
0,393 iz ist enwiht denne .
0,394 den der tiuvel sô betriuget .
0,395 daz er iz dâr geschiubet .
0,396 dem hât er daz halmel vore gezogen .
0,397 unz er in gar hât betrogen
0,398 got der gewære .
0,399 nû vernim mich süntære .
0,400 nû lige ich in dirre tiefe .
0,401 an dîne güete ich nû ruofe .
0,402 daz dû mir bietest dîne hant .
0,403 ez ist leider vile lanc .
0,404 daz ich verlôs dîne hulde .
0,405 sich huoben mîne schulde .
0,406 des tages dô Adâm .
0,407 dir wart ungehôrsam .
0,408 dô viel ich in daz unreht .
0,409 daz hân ich süntiger kneht .
0,410 sît vile dicke geiteniuwet .
0,411 des biute ich mîne riuwe .
0,412 zuo dînen genâden .
0,413 nû solt dû mich entvâhen .
0,414 durch necheine mîne missetât .
0,415 disiu werlt mich betrogen hât .
0,416 si hât mir armen getân .
0,417 alsô vile manigem manne .
0,418 den sie hât beswichen .
0,419 ein teil hân ich ire ze harte gehenget .
0,420 ich vorhte ich habe gelenget .
0,421 die genist mîner sêle .
0,422 genædiger hêrre .

0,423 nû lâ mich dir erbarmen
0,424 jâ kouftest dû mich armen .
0,425 mit dîn selbes bluote .
0,426 wâre got durch dîne güete .
0,427 nû vernim riuwigen mich .
0,428 ich wile mich rüegen wider dich .
0,429 ich bin ez der wirseste man .
0,430 der den namen ie gewan .
0,431 daz er kristen solte sîn .
0,432 nû lâ dû zorn dîn .
0,433 über mich verworhten niht gân .
0,434 dâr nâch unde ich daz gearnet hân .
0,435 sô wære ich êwiclîchen verloren .
0,436 in den sünden wart ich geboren .
0,437 mit sünden mich diu muoter entvieng .
0,438 die ich aber in der toufe lie .
0,439 dâ gehiez ich kristenlîchiu dinc .
0,440 diu hân ich gare erlogen sint
0,441 genædiger hêrre .
0,442 nû vorhte ich mir sêre .
0,443 wande ich mich schuldigen weiz .
0,444 aller dinge ich mich vleiz .
0,445 diu wâren wider dir .
0,446 die solt dû vergeben mir .
0,447 durch dîner muoter willen .
0,448 mîne schulde sint niht ringe .
0,449 ir ist leider sô vile .
0,450 ein teil ich dir nû klagen wile .
0,451 der ich nû gehügen mac .
0,452 unde sæze ich naht unde tac .
0,453 sô ne dorfte ich niemer gedagen .
0,454 ob ich allez solte sagen .
0,455 wande ich vieng dâr zuo .
0,456 leider vile vruo .
0,457 dô ich in der wigen lac .
0,458 dô ne verliez ich nie necheinen tac .
0,459 ich ne getruobte mîne muoter .
0,460 ich tete ir lützel guotes .
0,461 ich ne tet ir niwâr leit .
0,462 vile manige bôsheit .
0,463 hân ich sît begangen .
0,464 mîn lîp was bevangen .
0,465 mit aller âkuste .
0,466 under mînen brusten .
0,467 sô ne was niuwâr zorn unde nît .
0,468 untriuwe unde übermuote .
0,469 aller ungüete .
0,470 was mîn herze ie vol .

0,471 rehter dinge wes iz hol
0,472 dem ich wole zuo sprach .
0,473 ich ne verliez iz nie durch daz .
0,474 ich ne riete ime an sîne guot .
0,475 mit den gedanken ich in sluoc .
0,476 ich hônte in mit der zungen .
0,477 ich ne sprach mit dem munde .
0,478 newær huoch unde spot .
0,479 sô ich scholte sprechen dîn lop .
0,480 sô was ich unmüezic .
0,481 daz hâst dû wole gebüezet .
0,482 des sage ich dir genâde .
0,483 ze kirechen was ich træge .
0,484 gerne ich roubete unde stal .
0,485 daz unrehte ich verhal .
0,486 mêre danne ich solte .
0,487 necheine mâze ich ne wolte
0,488 mit huore begân .
0,489 dem manne ich sîne konen nam .
0,490 michel unreht ich begie .
0,491 nechein wîp ich ne lie .
0,492 ich sî mit ir gevallen .
0,493 mit werken ode mit willen .
0,494 ode mit sôgetânen gebâren .
0,495 die huorlich wâren .
0,496 dâ mich aber iehtes umbe was .
0,497 vile schiere vrümete ich daz .
0,498 daz ich alzoges guot wîbe .
0,499 ze leide brâhte ire lîp .
0,500 mit unrehten mannen .
0,501 des hân ich vile begangen .
0,502 ich hân mit meineiden .
0,503 getân sô vile ze leide .
0,504 mîner armen sêle .
0,505 ich pflac des ie hêrre .
0,506 daz ich ein rechære was .
0,507 der mir iht getet oder gesprach .
0,508 ich rach halt anderre liute dinc .
0,509 an dînen werken was ich blint .
0,510 tore unde stumbe .
0,511 ouwî wie wole ich daz kunde .
0,512 mit übele gewinnen .
0,513 diu heilige minne .
0,514 diu was mir ie verre .
0,515 nû hête ich sie gerne .
0,516 nû hoere ich wole sagen .
0,517 swelich man ir niene habe
0,518 er verliese allez daz guot .

0,519 daz er iemer getuot .
0,520 des sorge ich mir harte .
0,521 necheineme êwarten .
0,522 kom ich niht ze bîhte .
0,523 nie sô lûterlîchen .
0,524 sô ich von rehte solte .
0,525 swenne ich aber denne wolte .
0,526 die mâze iemer iht begân .
0,527 wande mîn genist dâr ane scholte stân .
0,528 des ich denne dâ gehiez .
0,529 des ne geleiste ich niht
0,530 swenne ich solte vasten .
0,531 sô schalt ich den pfaffen .
0,532 der mir die buoze gebôt .
0,533 ze nihte vorhte ich den tôt .
0,534 ich wânte iemer solte ich leben .
0,535 ich hân vile dicke einem anderen gegeben .
0,536 dazz iz mir leit wære .
0,537 swer mir iz gebe .
0,538 swenne ich hêrre ie genam .
0,539 dînen hêren lîchnamen .
0,540 den behielt ich unrehte .
0,541 daz vergip dû mir trehtîn .
0,542 swie hêre daz zît was .
0,543 ich ne verliez iz nie durch daz .
0,544 ich en begienge mînen willen .
0,545 überlût unde stille .
0,546 sô hân ich dicke dich vermanet .
0,547 swâ ich aber iemannen vant .
0,548 der ein irrære was .
0,549 der geviel mir al deste baz .
0,550 den kôs ich mir ze gesellen .
0,551 nû mohte ich iemer zelen .
0,552 daz ich iz doch niemer volzalte .
0,553 dâ mit ich mich valte
0,554 des ich dir nû verjehen hân .
0,555 unde alles des des ich hân getân .
0,556 mit worten ode mit willen .
0,557 mit decheiner slahte dinge .
0,558 daz vergip dû mir hêrre .
0,559 durch des grabes êre .
0,560 dâ dû læge inne .
0,561 unde durch dînes heiligen kriuzes willen .
0,562 dâ dû ane næme den tôt .
0,563 durch aller süntære nôt .
0,564 dû rihtes über mîn vleisch .
0,565 daz der mîn arme geist .
0,566 niht verloren werde .

0,567 ich was ein bloediu erde .
0,568 unde bin hiute sô boese .
0,569 solte ich mich erloesen .
0,570 dir hêrre gehuldigen .
0,571 aller mîner schulde .
0,572 ich vile harte versûmet wære .
0,573 dem leidigen wîzenære .
0,574 dem würde sîn gehalten ze vile .
0,575 ein teil ich es nû wile
0,576 gerne hier gebüezen .
0,577 daz ich daz getuon müeze .
0,578 daz gip dû mir heiliger Krist .
0,579 dû dâ schepfære bist .
0,580 über himel unde über erde .
0,581 nû hilf mir daz ich dir noch rehter werde .
0,582 vore mînem ende .
0,583 des bite ich dich durch dei gebende .
0,584 die dû doletest von den juden .
0,585 nû ruoche hêrre mich ze vridenne .
0,586 vore dem übelen hunde .
0,587 der ie ze allen stunten .
0,588 wirbet mit vlîze .
0,589 daz er mich beswîche .
0,590 er was des leider ane mir gewis .
0,591 des aber obe gote wile niene ist .
0,592 daz er mich in der hant hête .
0,593 er schol die selben miete .
0,594 die er mir dâ wolte geben .
0,595 vile lange im übele haben .
0,596 daz ich ir hier verdienet habe .
0,597 di nim dû mir hier abe .
0,598 mit etelîchen dingen .
0,599 daz ich si niene bringe .
0,600 an den urteillichen tac .
0,601 dâ nieman ne mac .
0,602 sîn unreht beschirmen .
0,603 dâ müezen si gehirmen .
0,604 die hier ire antsage .
0,605 mit ire spæhelîchen rede .
0,606 dâ vüre bietent .
0,607 ob in ieman riete .
0,608 ire sêle genist .
0,609 des tages iz alzoges ist .
0,610 komen ûz aller slahte râte .
0,611 sô siuftent si alze spâte .
0,612 dô erkenne ich süntiger kneht .
0,613 vile wole mîn unrehte .
0,614 unde alle mîne schulde .

Referenzkorpus Mittelhochdeutsch v2.0 (https://linguistics.rub.de/rem) 13

https://linguistics.rub.de/rem


M223: Vorauer Sündenklage Normalisierter Lesetext

0,615 hêrre dîne hulde .
0,616 hân ich harte verloren .
0,617 wole gearnet dînen zorn .
0,618 dû vile heiliger Krist .
0,619 nû weiz ich vile wole daz dû bist .
0,620 hiute alsô genædic . sô dû . wære
0,621 dô dû deme schâchære .
0,622 sîne meintæte verlieze .
0,623 unde dû ime vile wole gehieze
0,624 nû wile ich ouch widersinnen .
0,625 vile gerne gewinnen .
0,626 hêrre dîne hulde .
0,627 unde wile mich hiute schuldigen .
0,628 in dîne genâde geben .
0,629 unde wile dir rihten unze ich lebe .
0,630 nû ist ouch billich unde reht .
0,631 daz dû entvâhest dînen armen koufkneht
0,632 hêrre über alliu dinc .
0,633 dir dâ wole mügelich sint .
0,634 mîne schulde ze vergebenne .
0,635 nû verlîch mir ze lebenne .
0,636 unze ich verworfener schalc .
0,637 von des tiuveles gewalte .
0,638 entvüere mîne sêle .
0,639 des bite ich dich hêrre .
0,640 durch willen der êren .
0,641 dîner hêren ûfverte .
0,642 nû gedenke an mir der worte .
0,643 der dû spræche dînen jungeren zuo .
0,644 âne dîne helfe ne mohte nieman niht getuon .
0,645 daz ist hêrre vile wâr .
0,646 Maria diu ne wære nie sô manic jâr .
0,647 in der wüesten gewesen .
0,648 der tiere spîse genesen .
0,649 âne dîne güete .
0,650 diu hât mir mîn gemüete .
0,651 gemachet vile ringe .
0,652 sôgetâner dinge .
0,653 di uns von ir sint geschriben .
0,654 den dû hêre wile bevriden .
0,655 der ist behalten unde erneren .
0,656 jâ ist uns von ir daz geleren .
0,657 daz si sich sô verre verworht hête .
0,658 daz si der luft en lieze .
0,659 ze Jerusalêm in daz münster niht .
0,660 unze si riuwen gehiez .
0,661 ze büezene ire schulde .
0,662 dô gewan si dîne hulde .

0,663 dîn genâde ir sâ den wec entslôz .
0,664 dâ ze stete si genôz .
0,665 dû vile heiliger Krist .
0,666 daz dû sô guot bist .
0,667 ouch wart si selbe sô guot .
0,668 daz si der luft enbore truoc .
0,669 der ir daz münster êr benam .
0,670 swenne ich süntiger man .
0,671 denke an dîne genâde .
0,672 sô bin ich vrô ze wâre .
0,673 sô ist mir mîn gemüete vile ringe .
0,674 sôgetâner dinge .
0,675 begienge dû dicke vile .
0,676 ich en getar noch ne wile .
0,677 missetrûwen dîner güete .
0,678 der oven der dâ gluote .
0,679 den kuoltes dû den kinden .
0,680 daz in dâr inne .
0,681 diu hitze niene wâr .
0,682 dînen engel santest dû dâr .
0,683 daz er dâ mitsament in sanc .
0,684 dîn lop wârre heilant
0,685 swer sich ie zuo dir gevieng .
0,686 den verlieze dû nie .
0,687 daz ist offen unde wâr .
0,688 daz bewærst dû wole dâ .
0,689 an der guoten Susannen .
0,690 diu was mit noeten bevangen .
0,691 ir wart erteilet der tôt .
0,692 unze dîn genâde dô gebôt .
0,693 eineme kindischem manne .
0,694 daz er ir half danne .
0,695 âne allen ire schaden .
0,696 di si wolten . verloren hân .
0,697 mit lüggeme urkünde .
0,698 über di dû vrümetest .
0,699 die selben urteile .
0,700 di si ir ze leide .
0,701 hêten gerâten .
0,702 wande si ez mitalle tâten .
0,703 âne alle ire schulde .
0,704 des verluren si dîne hulde .
0,705 genædiger hêrre .
0,706 dû lôstest Danielen .
0,707 der den lewen was gegeben .
0,708 di vile lange wâren hungerige gelegen .
0,709 in einem loche .
0,710 daz si in zerbrochen .

0,711 scholten haben schiere .
0,712 dô gebüte dû den tieren .
0,713 daz si sîn niene ruorten .
0,714 jene si gar zervuorten .
0,715 di in dâ dar vuorten
0,716 nû entlîp mînen sünden .
0,717 durch dîn selbes guote .
0,718 an dem wege der wârheite .
0,719 nû gip mir geleite .
0,720 heim zuo mînem erbe .
0,721 daz wile mir tiuvel werjen
0,722 küninc aller keisere .
0,723 vater aller weisen .
0,724 voget aller armen .
0,725 nû lâ mich dir erbarmen .
0,726 daz mir mîn erbe .
0,727 der tiuvel wile werjen .
0,728 sol aber ich ein kampf mit ime vehten .
0,729 des hilf dû mir trehtîn .
0,730 daz ich armer an im gesige .
0,731 ô wie gerne ich in von mir vertrîbe .
0,732 daz er mit mir ne hete nechein geverte .
0,733 sîn lôn ist herte .
0,734 ich hoere wole sagen .
0,735 daz er niht ne habe .
0,736 niemanne ze gebenne .
0,737 wane bech unde swebel .
0,738 diu zwei wallen unde brinnen .
0,739 der werde niemer ende .
0,740 von êwen unze in êwen .
0,741 sôgetâne wêwen .
0,742 gibet er ze miete .
0,743 mir wære lieber daz er ez ime hete .
0,744 ich wile ime vile gerne entrinnen .
0,745 einen bezzeren lôn gewinnen .
0,746 umbe mînen schepfære .
0,747 wie durft mir nû wære .
0,748 daz ich hête ein brustsloz .
0,749 vüre sîn vreislich schôz .
0,750 vüre sîne scharpfen strâle .
0,751 dâ mit er âne twâle .
0,752 vile dicke râmet mîn .
0,753 diu brustwere darf aber niht sîn .
0,754 weder horn noch bein .
0,755 noch stâl noch stein .
0,756 dâ würde ich under erslagen .
0,757 rehten gelouben sol ich haben .
0,758 unde di wâren riuwe .

0,759 unde die guoten triuwe .
0,760 den stetigen gedingen .
0,761 unde die kristenlîche minne .
0,762 dult unde diemuot .
0,763 diu gewæfene wæren vile guot .
0,764 vüre den hunt verwâzen .
0,765 sô muose er mir die strâze
0,766 rûmen zagelîchen .
0,767 unde allenthalben entwîchen .
0,768 nû sôgetâne kampfwât .
0,769 hêrre nieman ne hât .
0,770 wane deme dû sie geben wile .
0,771 nû wære reht daz wir dich vile .
0,772 innericlîchen bæten .
0,773 umbe alle die ir niene hæten .
0,774 sô ich süntiger ne hân .
0,775 swenne ich eteswenne stân .
0,776 unde vile gerne bæte dich .
0,777 niemer ne mac ich .
0,778 ûf tuon mînen munt .
0,779 sô der verwâzene hunt .
0,780 ne weiz wanne zuo vert .
0,781 der allez guot gerne wert .
0,782 hât mir eteswaz brâht .
0,783 dâ er mir di guoten anedâht .
0,784 schiere mit hât entragen .
0,785 die ich zuo dir scholte haben .
0,786 daz klage ich dîner güete .
0,787 dû ne wellest mich behüeten .
0,788 er bringet mich in nôt .
0,789 durch dînen heiligen tôt .
0,790 gedenke waz daz wære .
0,791 dâ dû mich süntære .
0,792 ûz werden hieze .
0,793 lâ mich des geniezen .
0,794 daz dû vile wole weist daz .
0,795 daz iz newederez was .
0,796 weder îsen noch bein .
0,797 iz was ein broeder leim .
0,798 dâ dû mich ûz hâst geschaffen
0,799 dû ne woltest mich vester machen
0,800 ich ne hân necheine kraft .
0,801 wider die mich herehaft .
0,802 ane vehtent . tagelîchen .
0,803 unde mich des êwigen rîches .
0,804 vile gerne bestiezen .
0,805 ob sie dîn güete lieze
0,806 wande dich diu goteheit .

0,807 von himele her in erde treip .
0,808 in einer armen megede bûche .
0,809 zuo diu daz dû hülfest ûf .
0,810 dem der dâ gevallen was .
0,811 daz dû hêrre ie daz .
0,812 durch unsich getæte .
0,813 daz riet dir dîn güete .
0,814 unde vile verre dîn genâde .
0,815 wande wir des unwirdic wâren .
0,816 wie mohten wir daz verdienet haben .
0,817 daz dû dich lieze an slahen .
0,818 spotten unde spîwen .
0,819 daz dû dich lieze trîben .
0,820 an die stat dâ man dich hie .
0,821 under die dâ wâren ie .
0,822 zuo den schâchæren gezalt .
0,823 ouwî dîn gotelich gewalt .
0,824 dô wolte er sich nider neigen .
0,825 daz er des tages . deste minner niene was .
0,826 die helle er underdiu brach .
0,827 dô dû in dem tôde . himel unde erde .
0,828 allez lieze erweget werden .
0,829 steine di zerbrasten dâr abe .
0,830 genuoge erstuonden an dem tage .
0,831 die vore manigen jâren .
0,832 gar ervûlet wâren .
0,833 sich zaten diu über alliu diu lant .
0,834 sich verwandelete daz lieht .
0,835 der tiuvel der ne wesse niht .
0,836 waz er in der mennischheit was .
0,837 di er dâ ûzen ane sach .
0,838 diu goteheit was in verholen .
0,839 daz er dâ hête verstolen .
0,840 im was sîn starkerre komen .
0,841 daz ime ouch alle die benomen werden .
0,842 di ûfe dirre erden .
0,843 sîn gebiledet nâch dire .
0,844 daz gip in unde ouch mire .
0,845 dû vile heilige gotes sun .
0,846 qui vivis et regnas per omnia secula seculorum .

